
Minister CameliaRömer huntu ku Domeinbeheer ta pone bòrchinan di stòp pa 
kombatí okupashon ilegal di tereno. 

Willemstad  Minister Suzy CameliaRömer huntu ku Domeinbeheer ta informá ku 
a pone, i lo sigui pone bòrchinan di stòp (‘stopborden’) na diferente sitio rònt 
Kòrsou. E bòrchinan aki ta e promé atvertensia den e proseso pa para aktonan ilegal 
riba terenonan di Gobièrnu. Minister i Domeinbeheer ta hasi un apelashon pa 
respetá e bòrchinan aki i para tur trabou ilegal mesora. 

Manera ta konosí, Domeinbeheer a lansa e kampaña “Tereno pa Tur, pero na òrdu 
si!”. Huntu ku otro instansianan a tuma vários akshon kontra okupashon ilegal di 
tereno. Esaki a sosodé entre otro dor di pone e bòrchinan di stòp. Ya a pone esakinan
na vários área rònt Kòrsou. Entre otro na Ronde Klip, Boca St. Michiel, Piscadera, 
Las Almas, Rooi Santu, Kustbatterij, Duzu, Parera i St. Joris.

Durante e último simannan a pone bòrchi di stòp na Ronde Klip pa para 
konstrukshon di kas ilegal den área agrario. Na Boca St. Michiel a pone pa para 
konstrukshon ilegal na kosta riba un área ku ta, segun e Plan pa Desaroyo di Kòrsou 
(EOP), un área ta konservá. Na Piscadera a pone bòrchi pa para kobamentu di 
diabas. Na Las Almas, Rooi Santu, Kustbatterij i Duzu a pone pa para konstrukshon 
ilegal den área konservá konforme EOP. Na Parera pa stòp stòrtmentu di shushi riba
tereno di Gobièrnu i na St. Joris pa para plantashon riba tereno di gobièrnu. 

Aktonan ilegal ta entre otro okupashon òf konstrukshon ilegal, stòrtmentu di shushi,
plantashon òf kobamentu di diabas. E bòrchinan ta pa ordená persona konserní pa 
nan stòp inmediatamente. 

Ora ku Domeinbeheer pone e bòrchinan aki, e persona konserní mester limpia e 
tereno bèk i pone den su estado original. Esaki mester sosodé den e periodo stipulá 
riba e bòrchi. Si akaso e persona no tuma akshon durante e periodo stipulá, lo 
manda un karta p’e kaminda ta bolbe urgié pa limpia e tereno bèk i pon’é den e 
estado original. E karta aki ta e di dos atvertensia den e proseso pa para aktonan 
ilegal.

E karta aki ta splika ku si akaso esaki no sosodé, Domeinbeheer mes lo tuma akshon 
pa limpia e tereno i rekobrá e gastunan despues serka e persona konserní. Si bolbe 

keda sin tuma akshon Domeinbeheer ta aktua segun e prosedura stipulá den e karta.
Pues e persona ta pèrdè su invershon i ta hañ’é den gastunan adishonal. Atraves di 
potrètnan di satélite saká durante diferente periodo, Gobièrnu por mira i por prueba 
okupashon òf konstrukshon ilegal.

Por bishita e wèpsait www.terenopatur.cw òf bishita e página di Facebook di Tereno
pa Tur i sigui tur e desaroyonan relashoná ku e proyekto aki. Tambe por yama e 
number di telefon 08001919 ora ku nota aktividatnan straño.

